
RÉASÚNÚ GEARR

Is é tabhairt i gcrích an chomhaontaithe idir an tAontas agus an tSín maidir le tásca geografacha 
an chéad chomhaontú trádála déthaobhach suntasach idir an tAontas Eorpach agus an tSín.

Is margadh í an tSín a bhfuil acmhainneacht ard fáis aige maidir le deochanna agus bia na 
hEorpa. Mar sin féin, ní rún ar bith é go mbíonn cuideachtaí Eorpacha in iomaíocht go minic le 
cuideachtaí Síneacha a bhaineann úsáid as saothar leanaí, nach n-iompraíonn costais shóisialta 
ná chomhshaoil, a úsáideann fós amhábhair a bhfuil cosc orthu san Aontas Eorpach agus, i 
gcásanna áirithe, a bhíonn ag déanamh dumpála agus iomaíochta éagóraí. Is é is aidhm don 
chomhaontú seo leibhéal níos airde cosanta a thabhairt i gcrích in aghaidh ghóchumadh agus 
fhorghabháil táirgí AE a bhfuil ardluach eacnamaíoch ag baint leo, agus ar an mbealach sin a 
chinntiú go n-urramaítear cearta maoine intleachtúla agus tionsclaíche.

Mar chéad chéim, tá sé mar aidhm ag an gcomhaontú an leibhéal is airde cosanta a bhaint amach 
do thásca geografacha 100 táirge agraibhia AE. Áiritheofar leis an gcomhaontú go mbeidh táirgí 
ar ardchaighdeán agus a bhfuil an-tóir orthu san Aontas, mar shampla: Champagne; Porto; Feta; 
Uisce Beatha na hÉireann; Mozzarella di Bufala; Polska Wódka; Prosciutto di Parma agus 
Queso Manchego, gan ach cúpla dóibh a lua, faoi chosaint ar mhargadh na Síne. 

Ar an dara dul síos, le linn na gceithre bliana óna theacht i bhfeidhm, cuirfear 175 thásc 
geografach breise de chuid gach Páirtí san áireamh faoin gcomhaontú. 

Tá sé léirithe freisin gur uirlis úsáideach margaíochta iad tásca geografacha, a chuidíonn chun 
praghsanna onnmhairithe níos airde agus níos cobhsaí a áirithiú do tháirgeoirí. De réir staidéir 
a d’fhoilsigh an Coimisiún in 2013 agus 2020 faoi seach, díoltar táirge le tásc geografach, ar an 
meán, ar dhá oiread an praghas atá ar tháirge atá comhchosúil ach nach bhfuil tásc geografach 
ag baint leis. 

Rachaidh an comhaontú chun tairbhe do tháirgeoirí Eorpacha agus táthar ag súil go spreagfaidh 
sé na ceantair thuaithe as a dtionscnaíonn na táirgí sin.

Tá an chomhpháirt den chomhaontú a bhaineann le hiascach agus dobharshaothrú beag. Ba 
cheart tacaíocht láidir a thabhairt don chomhaontú sin, áfach, toisc go bhféadfadh sé feidhmiú 
mar bhunús chun táirgí iascaigh agus dobharshaothraithe AE a chuimsiú agus a aithint amach 
anseo.

******

Iarann an Coiste um Iascach ar an gCoiste um Thrádáil Idirnáisiúnta, mar an Coiste atá 
freagrach, a mholadh go bhformheasfaí an togra le haghaidh cinneadh ón gComhairle maidir 
le tabhairt i gcrích an chomhaontaithe idir an tAontas Eorpach agus rialtas Dhaon-Phoblacht 
na Síne i dtaca le comhar maidir le tásca geografacha agus i dtaca lena gcosaint.

